
EXPOSICIÓNS ITINERANTES OF 2011

OCULTACIÓNS E INEXISTENCIAS
O lugar de lugares, a cidade, conserva no centro primixenio ou novos centros circunvalan-
tes, as sedes económica, política, xurídica, mercantil e relixiosa. As acti vidades que non se 
consideran atractivas estética ou moralmente son centrifugadas fóra dos límites sucesivos 
da cidade. Tamén ocultas, fóra da vista, quedan estruturas funcionais sen estatus canónico 
de belas.
A acción produtiva xera o mesmo resultado centrífugo co ser produtor. No centro rendible só 
cabe un pequeno grupo, e o resto, por capas de pobreza, vaise esta blecendo como pode até 
chegar ao límite da marxinalidade. En xeral, a distancia física é económica, o confinamento 
decreta a inexistencia dalgúns aspectos da vida social; blíndanos fronte a colectivos ou lu-
gares; pero non só: a práctica automática das regras dentro-fóra exacérbase como garante 
da estabilidade decretando incluso a inexistencia de certas prácticas privadas ou íntimas.
A aproximación ao feísmo pódese facer intentando esculcar como está o noso conflito ético 
coas regras dentro-fóra do lugar, e para iso nada mellor que furgar no oculto, no inexistente, 
no que as regras consideran pouco decoroso, xa sexa dentro da vivenda ou fóra dela, no 
ámbito privado ou no de práctica social, construtivo ou paisaxístico. Quizá poidamos ver se 
comezamos a envialo case todo máis alá do fóra.
Esa foi a pretensión da proposta ocultacións e inexistencias que fixemos a un grupo de sete 
fotógrafas e sete fotógrafos: que desde a reflexión artística soubesen des velarnos formas 
novas de ver o estado da cuestión, ás veces a través da poesía e outras do rigor case an-
tropolóxico.
Esta exposición foi censurada pola patrocinadora, a exconselleira nacionalista de vivenda e 
solo da Xunta de Galicia, acción coral na que interveu activamente a súa equipa de colabo-
radoras directas que mediaron como subcensoras e portavoces. O feito ocorreu exactamente 
o día 23 de abril de 2007 ás 12:00 horas. Tratábase de impor a supresión dos bodegóns 
de xoguetes eróticos da fotógrafa Sara Sapetti tanto no catálogo como na propia exposición, 
supresión á que se opuxo frontalmente o curador. Foi a culminación do proxecto expositivo e 
demostrou a pertinencia do mesmo.
Hoxe as censoras son cidadás centrífugadas do poder -ou así o 
esperamos- ás que desexamos sinceiramente que non se ato-
pen na vida cun clon de si mesmas.

